«ԳՈՒՅՔԻ ՆԿԱՏՄԱՄԲ ԻՐԱՎՈՒՆՔՆԵՐԻ ՊԵՏԱԿԱՆ ԳՐԱՆՑՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ՕՐԵՆՔԻ ՆԱԽԱԳԾԻ ՀԻՄՆԱՎՈՐՈՒՄ 

1.
Անհրաժեշտությունը


«Գույքի նկատմամբ իրավունքների պետական գրանցման մասին Հայաստանի Հանրապետության օրենքում փոփոխություններ կատարելու մասին» ՀՀ օրենքի նախագծի մշակման անհրաժեշտությունը բխում է Հայաստանի Հանրապետության կառավարության 11.11.2010թN 44 արձանագրային որոշմամբ հաստատված «Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի համակարգում բարեփոխումների իրականացման» հայեցակարգի և այդ հայեցակարգի ուղղություններից բխող միջոցառումների ծրագիր-ժամանակացույցի 3-րդ կետի պահանջներից:

2.
Ընթացիկ իրավիճակը և խնդիրները


«Գույքի նկատմամբ իրավունքների պետական գրանցման մասին» Հայաստանի Հանրապետության օրենքը  ընդունվել է 1999 թվականին, որից հետո հողագույքային հարաբերությունները կարգավորող ՀՀ օրենսդրության և իրավակիրառական պրակտիկաի հետագա զարգացումները անհրաժեշտություն են առաջացրել օրենքի մի շարք դրույթների վերանայման համար: Միաժամանակ, Հայաստանի Հանրապետության կառավարության 11.11.2010թN 44 արձանագրային որոշմամբ հաստատված «Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի համակարգում բարեփոխումների իրականացման» հայեցակարգով սահմանվել են անշարժ գույքի կադաստրի համակարգի զարգացման մի շարք նոր մոտեցումներ, որոնց հիմնական ուղղություններն են համակարգի ինստիտուցիոնալ, իրավական բարեփոխումները, ինչպես նաև համակարգում տեղեկատվական տեխնոլոգիաների կիրառման մակարդակի էական բարձրացումը, որոնց իրականացման օրենսդրական հիմքերի ապահովմանն է ուղղված ներկայացվող նախագիծը: 

3.
Տվյալ բնագավառում իրականացվող քաղաքականությունը


Անշարժ գույքի պետական միասնական կադաստրի բնագավառում ներկայումս   նախաձեռնվել են համակարգային բարեփոխումներ, որոնց հիմնական նպատակներն են հանդիսանում համակարգի գործառույթների իրականացման ընթացքում վարչարարության  բարելավումը, այդ թվում` այդ գործառույթներից օգտվող անձանց սպասարկման որակի բարձրացումը, գործառույթների իրականացման թափանցիկության և վերահսկելիության մակարդակի բարձրացումը, բյուրոկրատական քաշքշուկի առավելագույնս բացառումը,  կոռուպցիոն ռիսկերի նվազեցումը, առկա աշխատանքային և նյութական ռեսուրսների օգտագործման օպտիմալացումը  և արդյունավետության բարձրացումը: 
4.
Կարգավորման նպատակը և բնույթը


Նախագծի հիմնական նպատակներն են հանդիսանում՝

· Գույքի նկատմամբ իրավունքների պետական գրանցման էլեկտրոնային համակարգի ներդրման իրավական հիմքերի ստեղծումը.

· Պետական գրանցման և տեղեկատվության տրամադրման համար դիմող անձանց և այդ գործառույթները իրականացնող պաշտոնատար անձանց միջև անմիջական շփման բացառումը, որի համար նախատեսվում է որպես միջանկյալ օղակ՝ սպասարկման գրասենյակների ձևավորում.

· Իրավունքի պետական գրանցման դիմումների` ըստ գույքի գտնվելու վայրի ներկայացման պահանջի վերացումը.

· Իրավունքի պետական գրանցման դիմումների և իրավահաստատող փաստաթղթերի` առցանց ներկայացման իրավական հիմքի սահմանումը.

· Անշարժ գույքի չափագրման աշխատանքների մասնավորեցումը և որակավորում ունեցող անձանց կողմից այդ աշխատանքների իրականացման համար իրավական հիմքերի սահմանումը.

· Կադաստրի տեղեկատվական բանկի տեղեկատվության հստակ դասակարգումը ըստ հանրամատչելի և  սահմանափակ մատչելիությամբ տեղեկությունների.

· Իրավունքի պետական գրանցման վկայականներին ներկայացվող պահանջների փոփոխությունը.

· Անշարժ գույքի կադաստրի համակարգում իրականացվող բարեփոխումների ընդհանուր տրամաբանությունից բխող այլ փոփոխությունները:

Վերը նշված հիմնական նպատակներին համապատասխան «Գույքի նկատմամբ իրավունքների պետական գրանցման մասին» ՀՀ օրենքում անհրաժեշտ է կատարել բազմաթիվ փոփոխություններ և լրացումներ, որոնց մեծ ծավալի հաշվառմամբ, օրենքը առաջարկվում է շարադրել նոր խմբագրությամբ:


Օրենքում կատարվող հիմնական փոփոխությունները և լրացումները, ամփոփ տեսքով կարելի է դասարակգել հետևյալ հիմնական խմբերի.

1. Հստակեցվել են օրենքում օգտագործվող հիմնական հասկացությունների սահմանումները (օրինակ՝ անշարժ գույքի միավոր, անշարժ գույքի օբյեկտ և այլն), ինչպես նաև ներմուծվել են մի շարք նոր (օրինակ՝ անշարժ գույքի պետական միասնական կադաստր, դրա վարումը, անշարժ գույքի հասցե, շինության և հողամասի հատակագիծ) հասկացություններ, որոնք անհրաժեշտ են օրենքի տրամաբանական կառուցվածը ձևավորելու, օրենքով սահմանված դրույթների տարաբնույթ ընկալումից խուսափելու և  օրենքի միատեսակ իրավակիրառական պրակտիկա ձևավորելու  նպատակով:

2. Հստակեցվել են գույքի նկատմամբ իրավունքների պետական գրանցման հետ կապված իրավական հետևանքները, ինչպես նաև  իրավունքների պետական գրանցման և գրանցված ու չգրանցված իրավունքների առաջնահերթության հետ կապված իրավական նորմերը, այդ թվում, ի թիվս գործող խմբագրությամբ սահմանված պետական գրանցման իմացության կանխավարկածի, սահմանվել է նաև նոր` գրանցված իրավունքների հավաստիության կանխավարկածը, որը ևս բավականին կարևոր նշանակություն ունի գրանցված իրավունքների ճանաչման և պաշտպանության  սկզբունքի ապահովման առումով:

3. Սահմանվել է իրավահաստատող փաստաթղթերի ամբողջականության նոր պահանջ, որը անհրաժեշտ է անշարժ  գույքի, որպես հողամաս-ամրակայված գույք, նկատմամբ իրավունքների միասնականության ապահովման առումով:
4. Հստակեցվել են սահմանափակումների պետական գրանցումը կանոնակարգող դրույթները, ինչպես նաև նախատեսվել է սահմանափակման պետական գրանցման կասեցման պահանջ, այն դեպքերի համար, երբ սահմանափակման կիրառման հիմքը թույլ չի տալիս միանշանակ որոշել սահմանափակման առարկան:

5. Նորովի են սահմանվել անշարժ գույքի պետական միասնական կադաստրի տեղեկատվության մատչելիության սահմանափակումները և հանրամատչելի բնույթ ունեցող տեղեկությունները (հոդված 11), որոնց սահմանման հիմքում ընկած է ՀՀ Սահմանադրության 83.5 հոդվածի 5-րդ կետով ամրագրված այն նորմը, որի համաձայն ֆիզիկական անձանց անձնական և ընտանեկան, ինչպեu նաև իրավաբանական անձանց` առևտրային գաղտնիք չհամարվող տեղեկությունների ցանկը կարող է սահմանվել բացառապես օրենքով:

6. Նախատեսվել է գույքի նկատմամբ իրավունքների պետական գրանցման մատյանի էլեկտրոնային եղանակով վարման հնարավորություն, ըստ այդմ վերացել է գրանցման մատյանի առանձին թերթիկի հասկացությունը, քանի որ էլեկտրոնային համակարգում նման ձևով գրանցման տվյալների տարանջատումը կիրառելի չէ:

7. Սահմանվել են Հայաստանի Հանրապետությունում չափագրման (հաշվառման) գործունեության մասնավորացման իրավական հիմքերը և նման, ինչպես նաև քարտեզագրության, գեոդեզիայի և հողաշինարարության գործունեությամբ զբաղվելու համար պետական լիազոր մարմնի կողմից որակավորման վկայական ստանալու պահանջը:

8. Կատարվել է պետական գրանցում իրականացնելու լիազորությունների վերաբաշխում և, եթե ներկայումս պետական գրանցման լիազորությամբ օժտված են միայն տարածքային ստորաբաժանումների ղեկավարները, ապա առաջարկվող մոտեցմանը համաձայն, պետական գրանցման լիազորություններ ունեցող պաշտոնների շրջանակը կընդլայնվի՝ պետական գրանցման լիազորությունները վերապահելով պետական ռեգիստրի տարածքային ստորաբաժանումներում պետական գրանցումը իրականացնելու ի պաշտոնե լիազորություն ունեցող պաշտոնատար անձանց, ինչը անհրաժեշտ է պետական գրանցման գործաույթի իրականացման առավել ճկուն մեխանիզմների սահմանման և պետական ռեգիստրի աշխատանքների օպտիմալացումն ապահովելու համար: 

9. Օրենքի կարգավորման առարկա են դարձել գույքի նկատմամբ իրավունքների պետական գրանցման դիմումներին, դրանց ներկայացմանը և դիմումներին կից ներկայացման ենթակա անձը հաստատող և իրավահաստատող փաստաթղթերի ներկայացմանը վերաբերող մի շարք պահանջներ, որոնք նախկինում կարգավորվում էին գերատեսչական նորմատիվ ակտերով, սակայն հաշվի առնելով, որ դրանցով  ըստ էության սահմանվում են քաղաքացիների և իրավաբանական անձանց իրավունքների իրականացման կարգին վերաբերող պարտադիր պահանջներ, նման պահանջները ենթակա են սահմանման օրենքով:

10. Սահմանվել է նոր դրույթ, որի համաձայն գործարքներից ծագող իրավունքների պետական գրանցման դիմում կարող են ներկայացնել ոչ միայն նման գործարքներով գրանցման ենթակա իրավունքներ ձեռքբերող իրավատերերը, այլ նաև այդ գործարքների կողմերից յուրաքանչյուրը, ինչը, կարծում ենք, համապատասխանում է այն տրամաբանությանը, որ պետական գրանցումը անշարժ գույքի գործարքի իրավական ձևակերպման պարտադիր ընթացակարգի ավարտն է, հետևաբար գործարքի յուրաքանչյուր կողմ պետք է օրենքով ապահովված հնարավորություն ունենա ձևակերպելու գործարքի ավարտը: 

11. Բացի այդ, էապես պարզեցվել է պետական գրանցման դիմումների և իրավահաստատող փաստաթղթերի ներկայացման ընթացակարգերը, մասնավորապես`

ա. եթե նախկինում գործարքից ծագող իրավունքների պետական գրանցումը կարող էր իրականացվել միայն  գործարքով նման իրավունք ձեռքբերող անձի դիմումի հիման վրա, ինչը որոշ դեպքերում զրկում էր գործարքի մյուս կողմին պետական գրանցման միջոցով այդ գործարքի իրավական ձևակերպումը ավարտելու հնարավորությունից, ապա ներկայացված նախագծով նախատեսվում է, որ գործարքներից ծագող իրավունքների պետական գրանցման դիմում կարող են ներկայացնել ոչ միայն նման գործարքներով գրանցման ենթակա իրավունքներ ձեռքբերող իրավատերերը, այլ նաև այդ գործարքների կողմերից յուրաքանչյուրը, ինչը, կարծում ենք, համապատասխանում է այն տրամաբանությանը, որ պետական գրանցումը անշարժ գույքի գործարքի իրավական ձևակերպման պարտադիր ընթացակարգի ավարտն է, հետևաբար գործարքի յուրաքանչյուր կողմ պետք է օրենքով ապահովված հնարավորություն ունենա ձևակերպելու գործարքի ավարտը (հոդված 24, 6-րդ մաս): 

բ. Ամրագրվել է նաև, որ պետական գրանցման վարույթում ներկայացչությունը կարող է ձևակերպվել նաև հասարակ գրավոր ձևով (առանց նոտարական վավերացման) տրված լիազորագրով (հոդված 24, 7-րդ մաս), ինչը նախկինում օրենքով սահմանված չէր: 

գ. Նախատեսվել է պետական գրանցման դիմումների և իրավահաստատող փաստաթղթերի նաև էլեկտրոնային եղանակով ներկայացման հնարավորությունը, ինչը բխում է նար Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի համակարգում բարեփոխումների իրականացման հայեցակարգի միջոցառումների 12-րդ կետի պահանջներից:
12. Օրենքով սահմանվել են պետական գրանցման նպատակով հողամասերի, շինությունների հատակագծերի, ինչպես նաև անշարժ գույքի հասցեավորման վերաբերյալ որոշումների ներկայացման պահանջը և դեպքերը: 

13. Սահմանվել են էլեկտրոնային եղանակով պետական գրանցման դիմումների ներկայացման իրավական հիմքերը և դրա հետ կապված հետագա առանձնահատկությունները, որը բավարար իրավական հիմք է հանդիսանում Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի համակարգում բարեփոխումների իրականացման հայեցակարգի ուղղություններից բխող միջոցառումների 12-րդ կետով նախատեսված միջոցառումը իրականացնելու համար:
14. Սահմանվել են պետական գրանցման վարույթի կասեցման և դադարեցման հիմքեր, դրանք տարանջատելով պետական գրանցումը մերժման հիմքերից: Նշված մոտեցման տրամաբանությունը կայանում է նրանում, որ պետական գրանցումը կարող է մերժվել միայն այն դեպքերում, երբ ներկայացված իրավունքի գրանցումը ընդհանրապես հնարավոր չէ կամ խախտում է այլ անձանց՝ արդեն իսկ գրանցված իրավունքները, իսկ պետական գրանցմանը խոչընդոտող տեխնիկական կամ փաստաթղթային բնույթի թերությունները, որոնց ուղղման դեպքում իրավունքը կարող է ենթարկվել պետական գրանցման կարող են հանդիսանալ միայն նման իրավունքի պետական գրանցման վարույթի կասեցման  կամ դադարեցման հիմք, ինչը չի բացառում նման թերությունների ուղղվելու դեպքում իրավունքի պետական գրանցման իրականացումը: Դրան համապատասխան փոփոխվել են նաև իրավունքի պետական գրանցման մերժման հիմքերը:

15.  Նախատեսվել է կառավարման ավտոմատացված համակարգերի կիրառմամբ, այսինքն`էլեկտրոնային եղանակով պետական գրանցման և տեղեկատվության տրամադրման գործառույթների իրականացման իրավական հիմքերը, ինչը ևս բխում է կադաստրի համակարգի բարեփոխումների հայեցակարգային պահանջներից:

16. Առավել մանրամասնվել և հստակեցվել են անշարժ գույքի պետական միասնական կադաստրի տեղեկատվության տրամադրումը կարգավորող դրույթները, օրենքով սահմանվել է միասնական տեղեկանքը, որպես գրանցման մատյանի քաղվածք, որը պարունակում է տվյալ անշարժ գույքի միավորին վերաբերող բոլոր գրանցված իրավունքների և սահմանափակումների, ինչպես նաև անշարժ գույքի միավորը նկարագրող այլ տվյալները, ինչպես նաև տեղեկատվության տրամադրման կասեցման հնարավորություն, այն դեպքերի համար, երբ տեղեկատվության տրամադրման դիմումով հնարավոր չէ հստակ որոշել պահանջվող տեղեկատվության բնույթը:

17. Որոշակի փոփոխության են ենթարկվել նաև օրենքի` պետական գրանցման ժամանակ թույլ տրված սխալների ուղղումը կարգավորող դրույթները, մասնավորապես, որպես նորություն սահմանվել է, որ պետական գրանցման համար հիմք հանդիսացած իրավահաստատող փաստաթղթերում նշված տվյալները գրանցման մատյանում կամ  գրանցման վկայականում սխալ կամ թերի գրառելու հետևանքով առաջացած՝ ոչ տեխնիկական բնույթի սխալները կարող են ուղղվել նաև առանց գրանցված իրավունք ունեցող անձանց համաձայնության: Բացի այդ, սահմանվել է նաև սխալ պարունակող գրանցման տվյալների օգտագործմամբ հետագա պետական գրանցումների մերժման հնարավորություն, այսինքն, նման դեպքերում անշարժ գույքի միավորի նկատմամբ սխալ տվյալի օգտագործմամբ որպես իրավունքի պետական գրանցում չի կարող իրականացվել, քանի դեռ սահմանված կարգով այդ սխալը չի ուղղվել:
18.  Նախագծի 35-րդ հոդվածով հստակեցվել են իրավունքների դադարման պետական գրանցման և դրա հիմքով` պետական գրանցումը չեղարկելու վերաբերյալ դրույթները: Նշենք, որ գործող խմբագրությամբ նման դրույթներ առկա են միայն վարձակալության իրավունքի և հիփոթեքի պետական գրանցումը չեղյալ ճանաչելու վերաբերյալ, մինչդեռ նախագծի 35-րդ հոդվածի առաջարկվող խմբագրությունը, մեր կարծիքով, առավել ընդհանրական և համապարփակ է կարգավորում իրավունքի դադարման պետական գրանցման առնչությամբ ծագող իրավահարաբերությունները:
19. Նախագծի «Պետական գրանցման առանձնահատկություններ» գլխում սահմանված են առանձին տեսակների անշարժ գույքի և գույքային իրավունքների պետական գրանցման այն առանձնահատկությունները, որոնք ըստ էության ունեն շեղում օրենքով սահմանված ընդհանուր կանոններից, ինչպես նաև սահմանվել են մի շարք նոր դրույթներ, որոնց անհրաժեշտությունը առաջացել է նախկին տարիների ընթացքում իրավակիրառական պրակտիկայի վերլուծության արդյունքում: Մասնավորապես, տվյալ գլխում նորովի կանոնակարգվել են՝

· կառուցվող և ավարտված շենքերի, շինությունների պետական գրանցման առանձնահատկությունները.

·  հողամասի կառուցապատման իրավունքի պետական գրանցումը.

·  հիփոթեքի պետական գրանցման, դրա առկայությամբ գույքի նկատմամբ այլ իրավունքների կամ իրավունքների փոփոխման, ինչպես նաև հիփոթեքի առարկայի արտադատական բռնագանձման հիմքով պետական գրանցման առանձնահատկությունները.

· անշարժ գույքի միավորների սահմանների միավորման և բաժանման պետական գրանցման առանձնահատկությունները:
20. Ինչպես նշվեց, նախագծի 4-րդ գլխում ավելացվել են նաև մի շարք նոր դրույթներ, որոնք գործող օրենքում նախատեսված չեն, մասնավորապես կանոնակարգվել են՝

· ամուսինների ընդհանուր գույքի նկատմամբ համատեղ սեփականության պետական գրանցումը.
· սեփականատիրոջ կողմից գույքի նկատմամբ սեփականության իրավունքից հրաժարվելու հայտարարության գրանցումը.
· շենքերի, շինությունների քանդման (ոչնչացման) հիմքով սեփականության իրավունքի դադարման պետական գրանցման առանձնահատկությունները.

· բազմաբնակարան շենքի սեփականատերերի ընդհանուր գույքի նկատմամբ իրավունքների պետական գրանցման առանձնահատկությունները: 
21. «Հայաստանի Հանրապետության քաղաքացիական օրենսգրքում լրացում կատարելու մասին» ՀՀ օրենքի նախագծով նախաետսվող` անշարժ գույքի պարտադիր նոտարական վավերացմամբ կնքվող գործարքների համար պայմանագրերի կողմերի ստորագրությունների ճանաչմամբ նման գործարքների կնքման այլընտրանքային ընթացակարգին համապատասխան, Նախագծի 5-րդ գլխով սահմանվել է պայմանագրերի կողմերի ստորագրությունների ճանաչման կարգը, ստորագրությունների իսկության ճանաչման ընթացակարգին և անշարժ գույքի պետական ռեգիստրի պաշտոնատար անձանց կողմից այս գործառույթի իրականացմանը առաջադրվող մի շարք այլ պարտադիր պահանջներ, որոնք առավել հստակեցնում և ամբողջականացնում են այս գործարքների իրավական ձևակերպման այս նոր ընթացակարգերի իրավական կարգավորումը:
22. Նախագծի 6-րդ գլուխը սահմանում է շարժական գույքի կադաստրի վարման իրավական հիմքերը և շարժական գույքի գրավի և լիզինգի պայմանագրով վարձակալության իրավունքի գրանցման կարգը: Տվյալ գլխում ներառվել են «Շարժական գույքի կադաստրի վարման, շարժական գույքի գրավի իրավունքի, լիզինգի պայմանագրով վարձակալության իրավունքի գրանցման մասին» ՀՀ օրենքի գործող իրավական նորմերը, որոնք ևս որոշակի փոփոխության են ենթարկվել, մասնավորապես՝ այստեղ ևս սահմանվել են շարժական գույքի նկատմամբ իրավունքների գրանցման վարույթի կասեցման և դադարեցման հիմքերը, որոնք հիմնականում, համապատասխանում են անշարժ գույքի պետական գրանցման վարույթի կասեցման և դադարեցման հիմքերին, հաշվի առնելով շարժական գույքի առանձնահատկությունները: 

Հարկ է նշել, որ գործող օրենքների նման միավորումը բխում է Հայաստանի Հանրապետության քաղաքացիական օրենսգքրի 135-րդ հոդվածի 3-րդ կետի պահանջներից, որով նախատեսված է, գույքի նկատմամբ իրավունքների պետական գրանցման կարգը և դրանց գրանցումը մերժելու հիմքերը սահմանվում են գույքի նկատմամբ իրավունքների պետական գրանցման մասին օրենքով, այսինքն՝ նույն օրենքով և անշարժ և շարժական գույքի համար:

23. Նախագծի 7-րդ գլխով սահմանվել են պետական գրանցման և տեղեկատվության տրամադրման վճարների չափերը, ընդ որում, կատարվել է վճարների բավականին լուրջ ունիֆիկացում: 

24. Սահմանվել են նաև արագացված կարգով պետական գրանցման և տեղեկատվության տրամադրման հնարավորություններ, որոնց դեպքում վճարների նկատմամբ կկիրառվեն համապատասխան գործակիցներ:

5.
Նախագծի մշակման գործընթացում ներգրավված ինստիտուտները և անձիք


Նախագիծը մշակվել է Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի կողմից:

6.
Ակնկալվող արդյունքը


Օրինագծի ընդունումը բավարար իրավական հիմքեր կապահովի անշարժ գույքի կադաստրի բնագավառում իրականացվող համակարգային բարեփոխումների հետագա իրականացման համար: Միաժամանակ, նախագծի ընդունմամբ կարդիականացվի գույքի նկատմամբ իրավունքների պետական գրանցման առնչությամբ ծագող իրավահարաբերությունների կանոնակարգումը՝ բավարար հիմքեր ստեղծելով նաև գույքային շրջանառության ոլորտի հետագա պարզեցման և զարգացման համար: 
 7.
Այլ տեղեկություններ (եթե այդպիսիք առկա են) -
Նախագծի ընդունման առընչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք
1
«Գույքի նկատմամբ իրավունքների պետական գրանցման մասին Հայաստանի Հանրապետության օրենքում փոփոխություններ կատարելու մասին» ՀՀ օրենքի ընդունման կապակցությամբ անհրաժեշտություն է առաջանում լրացում կատարել «Քաղաքացիական ծառայողների վարձատրության մասին» ՀՀ օրենքում, ինչպես նաև «Գույքի նկատմամբ իրավունքների պետական գրանցման մասին Հայաստանի Հանրապետության օրենքում փոփոխություններ կատարելու մասին» ՀՀ օրենքի նախագծից բխող և դրա կիրարկման ապահովման համար անհրաժեշտ մի շարք  ենթաօրենսդրական ակտերում: 

2
Միջազգային պայմանգրերով ստանձնած պարտավորությունների հետ համապատասխանությունը-ստանձնած պարտավորություններ չկան

Իրավական ակտն ընդունվելու դեպքում պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին տեղեկանք

1
Պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացումներ կամ նվազեցումներ չի առաջանում:
Տեղեկանք հասարակության մասնակցության մասին
1
Հասարակությանը նախագծի վերաբերյալ իրազեկումը

Օրենքի նախագիծը տեղադրվել է  Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի   www.cadastre.am կայքում:
2
Հասարակության մասնակցությունը նախագծմանը և/կամ քննարկումներին


-

3
Այլ տեղեկություններ (եթե այդպիսիք առկա են)

-

